ՏԵՂԵԿԱՆՔ

Հայաստանի Հանրապետության կառավարության և Լեհաստանի Հանրապետության կառավարության միջև գաղտնի տեղեկատվության փոխադարձ պաշտպանության մասին» համաձայնագրի կնքման նպատակահարմարության վերաբերյալ

Հայաստանի Հանրապետության և Լեհաստանի Հանրապետության միջև համագործակցությունը զարգանում է մի քանի բնագավառներում, այդ թվում` պաշտպանության բնագավառում: Մասնավորապես, 2004 թվականի սեպտեմբերի 6-ին ստորագրվել է Հայաստանի Հանրապետության կառավարության և Լեհաստանի Հանրապետության կառավարության միջև պաշտպանության բնագավառում համագործակցության մասին» համաձայնագիրը, որը Հայաստանի Հանրապետության Ազգային ժողովի կողմից վավերացվել է 2005 թվականի մարտի 21-ին Ն-182-3 որոշմամբ, 2004թ. դեկտեմբերի 24-ին Հայաստանի Հանրապետության Ազգային ժողովի Ն-168 որոշմամբ Հայաստանի Հանրապետությունը միացել է Իրաքի կայունացման ուժերի կազմում բազմազգ դիվիզիայի (կենտրոն-հարավ) ղեկավարման և նման այլ հարցերի կարգավորման մասին» Փոխըմբռնման հուշագրին, համաձայն որի 46 հոգուց բաղկացած ՀՀ ԶՈՒ ստորաբաժանումը խաղաղապահ առաքելությունն իրականացրել է Լեհական բազմազգ դիվիզիայի կազմում: 2005թ. դեկտեմբերի 8-ի ՀՀ Ազգային ժողովի Ն-253-3, 2006թ. դեկտեմբերի 6-ի ՀՀ Ազգային ժողովի Ն-320-3 և 2007թ. դեկտեմբերի 12-ի ՀՀ Ազգային ժողովի Ն-031-4 որոշումներով վերոնշյալ Փոխըմբռնման հուշագրին միանալու ժամկետները երկարաձգվել են: Ներկայումս Լեհական Կողմի հետ համաձայնեցման փուլում է գտնվում Հայաստանի Հանրապետության կառավարության և Լեհաստանի Հանրապետության կառավարության միջև հսկվող օդային տարածքում ռազմական օդանավերի ընդհանուր օդային երթևեկության կանոնների և կանոնակարգերի» վերաբերյալ համաձայնագրի նախագիծը:

Վերոնշյալ փաստաթղթերի կիրառումն, ինչպես նախկինում է առաջացրել, այնպես էլ հետագայում կառաջացնի գաղտնի տեղեկատվության փոխանակման անհրաժեշտություն: Սակայն դասակարգված տեղեկատվության փոխադարձ պաշտպանության մեխանիզմն իրավական առումով կարգավորված չէ, ինչը խոչընդոտում է համագործակցության հարաբերությունների հետագա զարգացմանը:

Տվյալ հարցը բարձրացվել է ՀՀ պաշտպանության  նախարարի գլխավորած պատվիրակության` 2011թ. Լեհաստանի Հանրապետություն կատարած այցի ընթացքում: Լեհաստանում բանակցությունների ժամանակ ձեռք բերված պայմանավորվածության համաձայն, Հայաստանի Հանրապետության պաշտպանության նախարարության կողմից պատրաստվել է Հայաստանի Հանրապետության և Լեհաստանի Հանրապետության միջև գաղտնի տեղեկատվության փոխադարձ պաշտպանության մասին» համաձայնագրի նախագիծը:

Հաշվի առնելով, որ Հայաստանի Հանրապետության կառավարության և Լեհաստանի Հանրապետության կառավարության միջև համագործակցության շրջանակներում ձեռք բերված գաղտնի տեղեկատվության պաշտպանության մեխանիզմն իրավական առումով կարրգավորված չէ, Հայաստանի Հանրապետության պաշտպանության նախարարությունը նպատակահարմար է համարում սկսել Հայաստանի Հանրապետության կառավարության և Լեհաստանի Հանրապետության կառավարության միջև գաղտնի տեղեկատվության փոխադարձ պաշտպանության մասին» համաձայնագրի կնքման համար անհրաժեշտ ընթացակարգերը:

ՀՀ պաշտպանության նախարար

Ս. ՕՀԱՆՅԱՆ
